
पालघरमध य्े २०० खाटांचे ‘रेडिएशन 
आपत्कालीन रुग्णालय’ उभारण्याची मागणी

पालघर, िद. ०१ (वार्ताहर) : तारापूर अणुऊर्जा केंद्राचे 
संवेदनशील स्वरूप आणि संभाव्य आपत्कालीन परिस्थिती 
लक्षात घेता पालघर जिल्ह्यात प्राधान्याने २०० खाटांचे सुसज्ज 
‘रेडिएशन आपत्कालीन रुग्णालय’ उभारण्यात यावे, अशी 
मागणी खासदार हेमंत विष्णू सवरा यांनी लोकसभेत केली. 
‘नियम ३७७’ अंतर्गत त्यांनी केंद्रीय गृह मंत्रालय तसेच 
आरोग्य व कुटुंब कल्याण मंत्रालयाचे या गंभीर विषयाकडे 
लक्ष वेधले.

लोकसभेत सादर केलेल्या निवेदनात खासदार सवरा 
यांनी नमूद केले की, पालघर जिल्ह्यातील तारापूर येथे 
देशातील पहिला अणुऊर्जा प्रकल्प कार्यरत आहे. या 
धोरणात्मक आणि संवेदनशील आस्थापनेच्या पार्श्वभूमीवर 
परिसरात कोणत्याही संभाव्य किरणोत्सर्ग किंवा अणु-
आपत्कालीन परिस्थितीला सामोरे जाण्यासाठी विशेष वैद्यकीय 
सुविधा उपलब्ध असणे अत्यावश्यक आहे. अद्ययावत 
उपकरणे, प्रशिक्षित मनुष्यबळ आणि तातडीच्या उपचारांची 
सुविधा असलेले स्वतंत्र रुग्णालय उभारल्यास आपत्कालीन 
प्रतिसाद अधिक प्रभावी होईल, असे त्यांनी स्पष्ट केले.

फेब्रुवारी २०२६ मध्ये राष्ट्रीय आपत्ती व्यवस्थापन 
प्राधिकरणाने आयोजित केलेल्या रेडिएशन पूर्वतयारी बैठकीत 
अणुऊर्जा प्रकल्पांच्या आसपास आपत्कालीन यंत्रणा मजबूत 
करण्यावर भर देण्यात आल्याचा संदर्भही त्यांनी दिला. त्या 
पार्श्वभूमीवर पालघर जिल्ह्यात विशेष रुग्णालय उभारणे 
अत्यंत आवश्यक असल्याचे त्यांनी नमूद केले.

सध्या कोणतीही आपत्कालीन परिस्थिती उद्भवल्यास 

रुग्णांना उपचारासाठी मुंबईतील 
विशेष वैद्यकीय संस्थांकडे हलवावे 
लागते. या प्रवासात होणारा विलंब 
रुग्णांसाठी धोकादायक ठरू शकतो. 
त्यामुळे स्थानिक स्तरावरच तातडीची 
सुविधा उपलब्ध करून देणे गरजेचे 
असल्याचे सवरा यांनी अधोरेखित 
केले.

या पार्श्वभूमीवर पालघर 
जिल्ह्यात अंदाजे २०० खाटांचे 
समर्पित ‘रेडिएशन आपत्कालीन 
रुग्णालय’ उभारण्यासाठी आवश्यक 
प्रशासकीय मंजुरी आणि आर्थिक 
तरतूद तातडीने करण्यात यावी, अशी 
मागणी त्यांनी केंद्र सरकारकडे केली 
आहे.

विरार, िद. ०१ (वार्ताहर) :  अपंग कल्याणकारी 
संस्थेने मंगळवार दि. ३१ मार्च २०२६ रोजी सकाळी 
११ वा. दिव्यांग सक्षमीकरण उपक्रमांतर्गत दिव्यांग 
व्यक्तींसाठी मार्गदर्शन शिबिर अर्नाळा ग्रामपंचायत 
सभागृहामध्ये आयोजित केले होते. या शिबिरामध्ये 
दिव्यांग व्यक्तींना रेल्वे सवलत ओळखपत्रासाठी 
ऑनलाइन प्रोसेस करून देण्यात आली. युडीआयडी 
कार्ड आधार लिंक आणि युडीआयडी कार्ड संबंधित 
इतर अडचणीबाबत मोलाचे मार्गदर्शन करून उपस्थित 
दिव्यांग व्यक्तींच्या या संबंधित अडचणी सोडविण्यात 
आल्या. आधार बँक लिंक तपासणी करून ज्यांची बँक 
आधारला लिंक नव्हती त्यांचे बँक आधार लिंक करून 
देण्यात आले.

कार्यक्रमाच्या शेवटी अर्नाळा येथील सामाजिक 
कार्यकर्ते विजय थाटू, संस्थेचे कार्याध्यक्ष विजय माने 
आणि वसईचे सामाजिक कार्यकर्ते सुशील ओगळे, 
संस्थेचे अध्यक्ष शमीम खान, प्रदीप झोरे, संस्थेचे 
मुख्य कार्यकारी अधिकारी विकास पाटील, जिल्हा 
समन्वयक राजेश निजाई, वसई विरार समन्वय दिगंबर 
दांडेकर, कर्णबधिर विभाग महिला प्रमुख सीमा केतन 
वडीया आणि उपस्थित काही दिव्यांग व्यक्तींना सोबत 
घेऊन अपंग कल्याणकारी संस्थेच्या सामर्थ्य स्मरणिका 
२०२५-२६ चे प्रकाशन करण्यात आले. यावेळी ७० 
दिव्यांग व्यक्तींनी शिबिराचा लाभ घेतला. त्यांच्या 
तांत्रिक अडचणी तात्काळ सोडवण्यात संस्थेला यश 
प्राप्त झाले. 

कॅब ॲग्रीगेटर कंपन्यांसमोर 
परिवहन विभाग हतबल

मंुबई, दि. ०१ (प्रतिनिधी) : राज्यातील ऑनलाईन कॅब 
ॲग्रीगेटर कंपन्यांचा मनमानी कारभार सुरू असून या कंपन्या 
परिवहन विभागाचे आदेश धाब्यावर बसवत असल्याचा आरोप 
भारतीय गिग कामगार मंचने केला आहे. नियमांचे सातत्याने 
उल्लंघन होत असतानाही प्रभावी कारवाई होत नसल्याने 
परिवहन विभाग या कंपन्यांसमोर हतबल झाल्याचे मंचाचे 
म्हणणे आहे. भारतीय गिग कामगार मंचचे अध्यक्ष डॉ. केशव 
क्षीरसागर यांनी सांगितले की, राज्यातील कॅब ॲग्रीगेटर 
कंपन्यांविरोधात चालक आणि प्रवाशांमध्ये वाढता रोष दिसून 
येत आहे. अनेक महिन्यांपासून परिवहन मंत्री विविध माध्यमांतून 
तसेच बैठकीतून कंपन्यांना नियमांचे पालन करण्याचे निर्देश देत 
आहेत. मात्र प्रत्यक्षात त्याचा कोणताही परिणाम दिसून येत 
नाही. 

बेकायदा बाईक टॅक्सी सेवा, सरकारमान्य दर 
ॲप्लिकेशनवर न दाखवणे, ॲग्रीगेटर परवाना घेण्याच्या 
नियमांचे उल्लंघन अशा विविध बाबतींत कंपन्यांकडून नियमभंग 
होत असल्याचा आरोप करण्यात आला आहे. तरीही या 
कंपन्यांचा राज्यात बिनधास्तपणे व्यवसाय सुरू असल्याने 
प्रशासनाच्या भूमिकेबाबत प्रश्नचिन्ह उपस्थित होत आहे. 
सरकारने स्पष्ट आदेश दिल्यानंतरही नियमांची अंमलबजावणी 
होत नसल्याने नागरिकांमध्ये नाराजी व्यक्त होत आहे. परिवहन 
मंत्र्यांचे आदेश केवळ कागदावरच मर्यादित आहेत का, असा 
सवालही उपस्थित केला जात आहे. सातत्याने सूचना देऊनही 
त्यांचे पालन होत नसल्यामुळे प्रशासनाची पकड सैल झाली 
आहे का, असा प्रश्न उपस्थित होत आहे. या परिस्थितीमुळे 
केवळ कायद्याचे उल्लंघन होत नाही, तर स्थानिक 
वाहनचालकांचे हित आणि प्रवाशांच्या सुरक्षेचाही प्रश्न निर्माण 
होत असल्याचे मंचाने नमूद केले आहे. नियमांचे काटेकोर 
पालन करून कंपन्यांवर ठोस कारवाई करण्याची मागणीही 
भारतीय गिग कामगार मंचने केली आहे.

अपंग कल्याणकारी संस्थेच्या सामर्थ्य स्मरणिकेचे प्रकाशन

